
ABSTRAK 

Kajian ini bertujuan mencungkil falsafah dan juga akal budi Melayu yang tersirat dalam peribahasa berunsurkan rasa. 
Dalam kajian ini, sebanyak tiga unsur rasa yang telah dipilih, iaitu rasa kasih, rasa gembira dan rasa duka. Data peribahasa 
Melayu dikumpulkan daripada pangkalan data www.malaycivilization.com.my dan Kamus Istimewa Peribahasa Melayu. 
Kajian ini mengaplikasikan pendekatan Rangka Rujuk Silang (RRS) dan semantik inkuisitif dalam penganalisisan data. 
Data yang diperoleh telah diperkukuh dengan hasil janaan data korpus dan imej binaan yang menunjukkan persamaan 
antara konsep yang dibawa dengan elemen pemaknaan dalam peribahasa yang dipilih. Dapatan kajian menunjukkan 
perlambangan objek, flora dan fauna dalam peribahasa Melayu yang berunsurkan rasa berfungsi sebagai kekuatan dalam 
meluahkan rasa di samping mempunyai hubungan erat antara alam dan kehidupan masyarakat Melayu. Setiap objek 
perlambangan yang bersifat konkrit dalam peribahasa telah diterjemahkan melalui imej pemaknaan yang bersifat abstrak 
melalui emosi dan perasaan. Bukan itu sahaja, hasil kajian juga membuktikan bahawa kewujudan peribahasa Melayu 
bukan hanya mengambil sifat abstrak, analogi dan konsepsi daripada objek sekeliling, malah merupakan satu falsafah ilmu 
atau akal budi yang dijadikan amalan dalam masyarakat Melayu yang dipindahkan dalam ungkapan yang berbentuk 
peribahasa. Secara keseluruhannya, kajian ini dapat menunjukkan bahawa pendekatan semantik inkuisitif yang digunakan 
sudah begitu ampuh bagi meneliti falsafah dan akal budi Melayu. 
Kata Kunci: Peribahasa Melayu; Rasa; Akal Budi Melayu; Semantik Inkuisitif; Rangka Rujuk Silang. 

PENGENALAN 

Bahasa merupakan salah satu medium utama dalam interaksi komunikasi kehidupan bermasyarakat. 
Masyarakat Melayu sangat mementingkan kesopanan, kesantunan, tatatertib serta nilai dalam berbahasa. 
Kenyataan ini juga disokong oleh Junaini Kasdan dan Hashimah Jalaluddin et. al (2016) menyatakan bahasa 
ialah satu cerminan penuturnya daripada pelbagai aspek yang menyeluruh. Hatta dalam komunikasi sekalipun 
masyarakat Melayu masih mengambil kira aspek adab dan kesantunan. Semakin banyak pengaplikasian aspek 
santun dan budi pekerti yang digunakan dalam sesuatu komunikasi, semakin tinggi tahap kesantunan dan budi 
pekerti penutur. Perkara ini disesuaikan dengan sifat peribadi masyarakat Melayu yang sangat terkenal dengan 
bersopan santun, berbudi bahasa serta lemah lembut. 

Bahasa juga sentiasa berkembang mengikut perkembangan waktu dan zaman namun perlu disesuaikan 
dengan keadaan persekitaran penuturnya. Bukti kepada perkembangan bahasa khususnya bahasa Melayu dapat 
dilihat melalui perbezaan umum antara prosa klasik dan prosa moden zaman kini. Perbezaan antara kedua-dua 
prosa ini berlaku kerana keperluan masyarakat dan penutur menyatakan ideologi dan pemikiran mereka dengan 
corak yang berbeza. Salah satu prosa klasik yang terkenal ialah peribahasa Melayu. Peribahasa dalam budaya 
kehidupan Melayu merupakan salah satu bidang kemasyhuran bahasa turun temurun oleh bangsa Melayu 
kerana setiap patah perkataan memberikan makna, petunjuk dan nilai yang tinggi. Hal ini selari dengan 
penyataan  yang menyatakan: 

 
sebab sedap dan bijak perkataannya, luas dan benar tujuannya-dipakai akan dia jadi sebutan-sebutan oleh orang 
sebagai bandingan, teladan dan penga  

Peribahasa Melayu mempunyai fungsi yang tersendiri dan istimewa kerana peribahasa bukan sahaja 
memperkaya perbendaharaan bahasa, namun fungsi peribahasa jauh lebih penting daripada itu kerana 
peribahasa menurut Awang Sariyan (2012) mampu menggambarkan pegangan hidup, sikap dan jati diri 
penutur bahasa tersebut. Masyarakat Melayu mengaplikasikan peribahasa untuk memberikan teguran, nasihat 
dan maklumat. Susunan rangkap kata dan ayat yang disusun indah bertujuan untuk memuji, sebagai sindiran 
dan sebagai teguran yang paling halus demi menjaga air muka dan maruah individu tersebut. 

PENGKAJIAN PERIBAHASA 

Prosa klasik semakin tidak diminati oleh generasi milenia kini. Dapatan kajian oleh Nor Hashimah dan Junaini 
(2010), mendapati bahawa lebih daripada 50 peratus remaja Malaysia tidak dapat mengetahui dengan baik 
tentang peribahasa. Mereka gagal memberikan makna sebenar terhadap peribahasa yang diberikan seperti 
falsafah hidup, persepsi, dan sebagainya (Ahmad Mahmood et al., 2011). Senario ini terjadi hasil daripada 
pandangan dan stigma bahasa peribahasa merupakan suatu bahasa yang hanya digunakan oleh generasi tua di 
dalam upacara adat tertentu (Djamaris, 1985). Namun, penelitian terhadap ilmu peribahasa ini sebenarnya 
sudah banyak dilakukan kajian sebagai bahasa kiasan sama ada oleh pengkaji dalam negara dan luar negara. 
Menerusi kajian ini juga, pengkaji membahagikan kajian lepas kepada tiga cabang, iaitu kajian yang berbentuk 
pengumpulan atau harfiah, kajian kognitif, serta kajian yang menghimpunkan falsafah dan akal budi Melayu 
sebagai dasar kajian. 

Kajian yang bersifat pengumpulan dan pemaknaan secara harfiah telah dilakukan oleh pernah 
dilakukan oleh Abdullah Hassan (1993) dan Nathesan (1998). Kajian mereka ini telah melakukan 
pengelompokan peribahasa sebagai kajian asas kerana kajian ini hanya melihat makna peribahasa secara 
harfiah sahaja. Selain itu, kajian mereka tertakluk dalam bidang kajian secara harfiah sahaja kerana makna 
peribahasa dihuraikan tanpa menggunakan sebarang teori dan langkah tertentu. Dalam kajian jenis ini, pengkaji 
hanya mengklasifikasikan peribahasa, menumpukan aspek makna yang merangkumi domain makna, serta jenis 
makna dalam peribahasa. Meskipun begitu, kajian yang dilakukan oleh Charteris Black (2000), Imran Ho 
(2011), Zaitul Azma Zainon & Ahmad Fuad (2011), Rogayah Othman (2011) dan Hasmidar Hassan & Jafizah 
Jaafar (2016) memberikan satu tahap kemajuan dalam bidang semantik kerana berjaya mengkaji kognitif 
masyarakat Melayu serta meneliti hubungan bahasa, makna dan gaya fikir. 

Matlamat kajian yang dilakukan oleh Hassan Ahmad (2003) dan Nor Hashimah (2014) sangat berbeza 
dengan konsep kajian sebelum ini kerana kajian Hassan Ahmad (2003) dan Nor Hashimah (2014) melihat 
kepada kajian kognitif serta menggabungkan kaedah akal budi dalam kajian mereka. Hassan Ahmad (2003) 

 
memberikan satu indikator yang lebih baik terhadap kajian peringkat kognitif seperti yang dilakukan oleh 
Charteris- Black (2000). Black menjelaskan bahawa perlambangan  bagi masyarakat Melayu 
memberikan konotasi dan maksud yang bersifat negatif. Pemerhatian Black yang menggunakan maklumat 
daripada data korpus dan hanya sedikit penerangan daripada penutur jati memberikan maksud  yang tidak 
tepat kerana penjelasan makna  tersebut terhenti di peringkat kognitif sahaja. 

Kegagalan kajian tersebut, seterusnya telah menunjukkan bahawa semantik kognitif juga gagal 
mencapai tafsiran makna tahap tertinggi sehingga membawa kepada tafsiran akal budi Melayu. Ekorandaripada 
kelompangan ini, Nor Hashimah (2014) dan Julaina et. al (2017) telah menambah satu lagi tahap dalam 
penghuraian makna dalam bidang semantik, iaitu melalui pendekatan inkuisitif yang berjaya menjawab setiap 
persoalan yang wujud, serta mampu menerobos sehingga ke peringkat falsafah dan akal budi. Kajian ini secara 
umumnya bertujuan mengukuhkan kajian semantik inkuisitif dan seterusnya berusaha melihat kehebatan 
masyarakat Melayu pada masa lalu, yang bijak mencatur perkataan sehingga terbentuknya peribahasa yang 
mengandungi pelbagai falsafah dan akal budi yang tersembunyi seandainya diamati dengan teliti. Secara 
khusus, kajian ini bertujuan mencungkil falsafah dan juga akal budi Melayu yang tersirat dalam peribahasa 
berunsurkan rasa. Justeru, sebanyak tiga unsur rasa yang akan difokuskan dalam kajian ini, iaitu rasa kasih, 
rasa gembira dan rasa duka. 

SEMANTIK INKUISITIF DAN KONSEP RASA 

Semantik adalah satu daripada cabang disiplin ilmu dalam linguistik Melayu dan merupakan bidang yang 
spesifik dan khusus untuk mengkaji tentang makna. Berdasarkan pendekatan London Wilson (1986) menerusi 
Hashimah (1992) semantik ialah ilmu yang mengkaji makna menggunakan konteks ayat dan perkataan serta 
terdapat banyak ciri-ciri makna yang memerlukan konteks sesuatu frasa supaya dapat memberikan tafsiran 
lanjut dan makna tersirat. Ilmu semantik terbahagi kepada dua bahagian yang terkenal, iaitu semantik skrip dan 
semantik kognitif. Semantik skrip hanya tertumpu kepada informasi yang ada dalam sesuatu ayat untuk 
memberikan makna yang jelas tanpa memerlukan kepada sebarang penelitian dan kajian yang khusus. Di 
samping itu, semantik kognitif adalah satu bidang yang berteraskan kognisi penutur dan sangat menitikberatkan 
pengalaman dan alam semulajadi. 

Konsep rasa banyak menjadi bahan kajian dan menjadi antara rujukan utama kajian dalam pelbagai 
bidang sains kemanusiaan. Dalam disiplin ilmu tersebut, perbincangan dan analisis tentang rasa banyak 
merujuk kepada pengalaman manusia. Contoh kajian daripada Rahmatullah (2017) dalam kertas kerja kajian 

 
Pendidikan  telah memfokuskan tentang kepentingan rasa kasih dan sayang di dalam pendidikan. Dalam 
kajian ini, Rahmatullah (2017) menyenaraikan tujuh prinsip utama dalam pendidikan kasih sayang. 

Manakala kajian daripada Azaha Ibrahim dan Abu Hassan Hasbullah (2015) dalam kajian mereka yang 
 
 

oleh P. Ramlee, iaitu Penarek Beca pada tahun 1955. Kajian ini memaparkan perhubungan kepelbagaian rasa 
di dalam pelbagai tingkat & lapisan masyarakat kerana terdapat hubungan jurang sosial masyarakat dan 
sosiologi yang mempengaruhi perasaan mereka. 

Putri Oktarilla dan Antonius et. al (2019) dalam  
Novel Aku, Benci, Dan Cinta Karya Wulanfadi Tinjauan Psikologi  di Program Studi Pendidikan Bahasa 
dan Sastra Indonesia FKIP Untan Pontianak telah memfokuskan kajian mereka kepada mengetahui dan 
menent  
kajian mendapati terdapat dua domain emosi yang utama, iaitu emosi positif dan emosi negatif di dalam bentuk 

Kemudiannya emosi yang dikenal pasti berdasarkan analisis 
kajian akan dikumpulkan mengikut domain emosi positif dan negatif. 

Meskipun demikian, kumpulan rasa yang dibicarakan dikelompokkan kepada kategori emosi positif 
seperti rasa gembira, rasa bangga serta rasa wira manakala kategori emosi negatif seperti rasa marah, rasa sedih, 
dan rasa dendam. Keteraturan makna emosi dalam bahasa Melayu dan kesannya kepada adat dan budaya 
masyarakat Melayu dilihat akan mencerminkan akal budi Melayu. Perbincangan tentang emosi mampu 
memberikan gambaran utama budaya dan pemikiran sesuatu masyarakat. 

OBJEKTIF KAJIAN 

Tujuan kajian meliputi perkara-perkara yang hendak dicapai atau dilaksanakan dalam sesuatu projek 
pengkajian. Oleh itu, dalam kajian ini penulis menggariskan tiga objektif utama, iaitu: 

1. Mengenal pasti dan mengklasifikasikan peribahasa yang berkaitan dengan rasa gembira, sedih dan 
kasih. 

2. Menganalisis makna peribahasa yang berunsurkan rasa gembira, sedih dan kasih menggunakan kaedah 
semantik inkuisitif. 

3. Menghuraikan akal budi Melayu dan falsafah yang terkandung di dalam peribahasa yang berunsurkan 
dengan rasa gembira, sedih dan kasih. 

METODOLOGI KAJIAN 

Kajian kualitatif ini menggunakan kaedah kajian yang bersesuaian untuk menganalisis data kajian. Oleh itu, 
kajian ini banyak menggunakan maklumat, memberikan huraian, interpretasi atau makna terhadap data kajian. 
Pengumpulan dan bentuk data bagi reka bentuk kajian ini bertumpukan kepada pemerhatian dan analisis 
dokumen. Kaedah pengumpulan data bagi kertas kerja ini yang digunakan untuk mendapatkan data dan sampel 
kajian peribahasa yang mempunyai unsur rasa gembira, rasa sedih, dan rasa kasih, iaitu menggunakan kaedah 
kepustakaan dan metode analisis teks. 

Data kajian yang dikumpulkan serta dikategorikan berdasarkan unsur rasa akan dianalisis 
menggunakan pendekatan semantik inkuisitif. Kemudian, data tersebut akan dikaitkan dengan falsafah akal 
budi penuturnya. Data dan sampel kajian akan dianalisis dan dihuraikan menggunakan rangka rujuk silang 
(RRS) yang bertujuan kepada pengukuhan teori relevans, Kempson (1986). Imej binaan turut digunakan dalam 
kajian ini bagi menghuraikan data kajian pada peringkat semantik kognitif. Rajah di bawah akan menerangkan 
aliran yang berkaitan tahap-tahap yang dilalui untuk diaplikasikan dalam kaedah penganalisisan data kajian 
menggunakan pendekatan semantik inkuisitif. 

 
 

Tahap 1 

Semantik Skrip 

Penghuraian makna harfiah 

 

Tahap 3 

Semantik Inkuisitif 

Akal budi dan falsafah Melayu. Menjawab persoalan objek dalam 

peribahasa berunsurkan rasa. 

Rajah 1: Carta Alir Semantik Inkusitif 

 
 

Tahap 2 

Semantik Kognitif 

PERBINCANGAN 

Selepas proses pengenalpastian dan pengkategorian data kajian dilakukan, pengkaji akan membataskan hanya 
kepada empat peribahasa terpilih bagi setiap rasa daripada taburan data kajian, iaitu rasa kasih, rasa gembira, 
dan rasa sedih. Kemudian, pengkaji akan menganalisis satu sahaja peribahasa Melayu berunsurkan rasa yang 
khusus menggunakan pendekatan semantik inkuisitif. Berikut ialah jadual peribahasa berunsurkan rasa berserta 
maksud peribahasa bagi menjawab objektif pertama kajian ini, iaitu mengenal pasti dan mengklasifikasikan 
peribahasa yang berkaitan dengan rasa gembira, sedih, dan kasih. 

Jadual 1: Peribahasa Berunsurkan Rasa Gembira 

Peribahasa Maksud Rasa 

Bagai mendapat gunung intan Sangat gembira Gembira 

Seperti emak mandul baru beranak Sangat gembira kerana mendapat apa 
yang diidamkan 

Gembira 

Kembang hati Orang yang gembira Gembira 

Seperti itik mendapat air Orang yang gembira kerana mendapat 
apa yang dihajatinya 

Gembira 

ANALISIS TAHAP 1 

Berdasarkan jadual 1, secara harfiahnya, peribahasa bagai mendapat gunung  membawa maksud  
 

perlambangan, kombinasi kedua-dua objek ini turut menunjukkan perbandingan yang mampu 
menggembirakan orang yang memilikinya. Secara mudahnya, boleh dikatakan, peribahasa ini dizahirkan 
daripada pemilikan individu yang memiliki objek tersebut. Intan yang digambarkan sebagai mempunyai nilai 
yang tinggi mampu merefleksikan individu yang memilikinya. 

ANALISIS TAHAP 2 

Terdapat beberapa proses kognitif yang memotivasikan leksikal gunung dalam peribahasa tersebut. Penilaian 
terhadap gunung itu sendiri dianggap sangat sinonim dengan geografi tanah Melayu dan Malaysia. Hal ini 
dapat dilihat kepada bilangan gunung yang lebih daripada 250 gunung di Malaysia. Gunung juga merupakan 
salah satu anugerah alam semula jadi yang mempunyai binaan yang sangat kukuh dan besar sehingga mampu 
melindungi tanah Melayu dan Malaysia daripada sebarang cuaca buruk dan bencana alam. Habitat flora dan 
fauna di sekitar gunung juga kaya dengan pelbagai biodiversiti kehidupan. Dalam hal ini, leksikal gunung 
dalam peribahasa tersebut telah mengkonsepsi makna pemilikan sesuatu perkara secara menyeluruh. Jika dikaji 
dengan lebih mendalam, gunung dalam pepatah Melayu juga dikaitkan dengan harta yang membawa makna 
pemilikan manusia kepada sesuatu perkara. Maka, tidak hairanlah jika seseorang yang memiliki gunung atau 
hutan untuk ditebang atau sebarang aktiviti pembalakan, diibaratkan sebagai individu yang memiliki sesuatu 
perkara yang sangat banyak dan menyeluruh dari sudut pandang harta dan kemewahan. Oleh hal yang 
demikian, gunung dalam peribahasa ini telah diabstrakkan dan dikonsepsikan sebagai orang yang memiliki 
sesuatu perkara secara menyeluruh. 

Seterusnya, leksikal intan merujuk kepada kumpulan batu yang mempunyai nilai yang sangat tinggi 
serta sering dijadikan sebagai perhiasan wanita dan lambang kekayaan. Hal ini dapat dilihat melalui perbezaan 
status sosial masyarakat yang mempunyai intan dan tidak mempunyai intan. Ciri fizikal intan yang ketara ialah 
daya kekerasan intan yang sangat tinggi, berwarna putih atau jernih, dan mempunyai tahap takat lebur yang 
sangat tinggi sehingga mencecah sekitar 4,027° Celsius. Hal ini kerana, intan mempunyai ikatan kovalen yang 
sangat kuat. Maka, tidak hairanlah jika intan mempunyai nilai yang sangat tinggi. Oleh sebab itu, intan dalam 
peribahasa ini telah dikonsepsikan sebagai suatu nikmat mahupun kegembiraan. Rajah di bawah merupakan 
gambaran yang lebih jelas tentang proses yang memotivasikan kognitif masyarakat Melayu terhadap 
penciptaan peribahasa ini. 

-Menyeluruh 

-Pemilikan yang penuh 

 
-Nikmat 
-Kegembiraan 

   

 

 

Rajah 2: Imej Binaan Peribahasa berunsurkan rasa gembira 

Pembuktian linguistik yang ditemui melalui data korpus, turut menyerlahkan penggunaan kombinasi 
gunung dan intan yang berunsurkan rasa gembira. Berikut merupakan contoh data korpus bagi peribahasa yang 
berlambangkan  dan  yang menunjukkan perasaan gembira sebagai teras maknanya. 

......hendak dizahirkan dengan yang terang, takut tiada diterima orang. Sekarang sudah disebut sultan , 
hati muda hilanglah rantan, penyakit pun tiada berlaratan, perasaan mendapat gunung intan. Dan 
berkata pula Upu Daing Parani kepada Upu Daing Marewah dan kepada Upu Daing Cellak dan kepada 
Upu Daing Kamase, "Maka siapa-siapa lagi adinda yang...... 

(Salasilah Melayu Bugis, Fajar Bakti, 1984) 

Pengaplikasian Rangka Rujuk Silang (RRS) dalam data korpus bertujuan mengukuhkan dan 
memberikan perspektif kognitif penutur kepada peribahasa bagai mendapat gunung intan yang merujuk kepada 
individu yang sangat gembira setelah mendapat sesuatu nikmat yang dihajatinya. Berdasarkan data korpus, 

pegawai istana apabila Sultan memperakui 
kewujudan mereka dan perkara tersebut dianggap sebagai suatu nikmat dan perkara yang menggembirakan 
bagi pegawai istana. Hal ini ditambah dengan premis tambahan yang menjelaskan makna peribahasa. Ayat 
yang menyataka menguatkan lagi perasaan gembira yang dialami oleh 
pegawai istana tersebut setelah namanya disebut oleh Sultan. 

ANALISIS TAHAP 3 

Pada tahap ketiga ini, peribahasa ini memerlukan tafsiran mata hati agar pengkaji dapat memahami akal budi 
penutur Melayu. Jika dilihat fungsi gunung pada zaman dahulu, gunung merupakan tempat bagi orang Melayu 
mencari rezeki kerana di gunung, kaya dengan pelbagai flora dan fauna yang memberikan manfaat serta 
kelebihan kepada masyarakat Melayu zaman dahulu. Walaupun masyarakat Melayu dahulu menetap jauh dari 
gunung-ganang kerana mereka lebih memilih untuk menetap berhampiran dengan kawasan sungai dan laut, 
namun gunung juga menjadi sumber makanan dan ubatan masyarakat Melayu. Penjelasan ini sudah 
memberikan gambaran pemilihan leksikal gunung yang dilambangkan kepada pemilikan penuh kerana secara 
harfiahnya jelas gunung merupakan sumber kekayaan dua elemen terpenting manusia, iaitu flora dan fauna. 

 
Gunung 

 
Intan 

 
Orang yang sangat 

gembira 

Namun, penjelasan ini tidak mampu menghuraikan akal budi Melayu terhadap perlambangan gunung 
dan di sinilah pengkaji menggunakan pendekatan semantik inkuisitif bagi memahami akal budi dan budaya 
penutur. Pengkaji menyoroti perkembangan tamadun masyarakat Melayu dan mendapati masyarakat Melayu 
zaman dahulu terbahagi kepada dua zaman, iaitu zaman pra Islam dan zaman pasca Islam. Pada zaman pra 
Islam, gunung merupakan salah satu perlambangan kepada unsur tanah dan terdapat empat unsur-unsur alam, 
iaitu tanah, air, api, dan angin. Masyarakat Melayu zaman pra Islam menganggap bahawa unsur tanah yang 
membawa maksud unsur yang dominan terhadap alam dan persekitaran bumi. Perkara ini turut dirakam dalam 
kisah Salasilah Raja-Raja di Negeri Kutai (1981) yang menyatakan bahawa gunung adalah unsur tanah yang 
menyatakan semua unsur alam ini memerlukan satu ikatan bagi membentuk kesatuan yang harmoni antara alam 
semesta dan ini merupakan syarat utama kepada kesejahteraan manusia di muka bumi. Namun berbeza pula 
pada masyarakat Melayu zaman Pasca Islam yang menggunakan gunung sebagai panduan untuk merantaudari 
pelbagai daerah atau tanah seberang kepulauan Melayu ke semenanjung tanah Melayu namun masyarakat 
Melayu juga terikat dengan pelbagai pantang larang, kisah klasik, mitos, dan cerita-cerita mistik berkaitan 
gunung dan pelbagai sumpahan dan perkara ini membuktikan bahawa gunung tidak terhad kepada pemilikan 
flora dan fauna sahaja 

Gunung secara alamiahnya berfungsi sebagai pasak bumi. Dari segi penjelasan saintifiknya, gunung 
ialah kumpulan batu-bata yang sangat besar dan terhasil daripada lapisan bumi. Menurut Van Zuidam (1985), 
ketinggian gunung adalah pada purata 500  1000 meter dan terbahagi kepada dua, iaitu gunung berapi dan 
gunung lipatan. Jika diteliti pembentukan gunung yang ada pada zaman sekarang, proses ini bermula kira kira 
250 juta tahun yang lalu melalui pergerakan dan pergolakan lapisan mantel kerak bumi dan proses kejadian ini 
disebut sebagai orogenesis. Proses ini adalah hasil tekanan daripada pergerakan dua lapisan kerak luar bumi 
yang bergerak dariarah berbeza yang menyebabkan penebalan dan perubahan bentuk kerak bumi dan memaksa 
lapisan kerak bumi melengkung ke atas dan keluar dari tanah ke atas untuk membentuk gunung lipatan. 

Fungsi gunung dari perspektif sains dan agama Islam tidak berbeza dan menyebabkan falsafah dan 
pemahaman akal budi Melayu terhadap peribahasa ini tiada perbezaan yang ketara. Gunung yang bertindak 
sebagai pasak bumi yang akan menyeimbangkan flora di bumi daripada mengalami sebarang gegaran. Struktur 
gunung-ganang yang mirip seperti paku melekat di bawah bumi kerana gunung-ganang ini mempunyai struktur 
yang tebal di bahagian lapisan bawah bumi dan memancang sehingga kerak dan dasar mantel bumi. Fenomena 
ini menyebabkan bumi stabil dan tidak mengalami sebarang gegaran. Kenyataan ini disokong oleh hadis 
daripada Nabi Muhammad SAW yang bermaksud 

Sebaik sahaja Allah telah menciptakan bumi, bumi bergoyang, Allah kemudian segera menciptakan 
gunung-gunung itu:  dan menetaplah di atasnya, bumi pun menjadi  

(HR Imam Tirmizi dan Ahmad) 
Jelas daripada hadis tersebut bahawa fungsi gunung yang telah diperintahkan oleh Allah sebagai pasak 

yang akan menyeimbangkan kehidupan di bumi dan untuk mengelak gegaran di bumi. Secara literalnya, ayat 
tersebut menyatakan gunung-ganang akan menggenggam segala lapisan kerak bumi ibarat paku yang panjang 
daripada atas ke bawah permukaan bumi dan menghubungkan segala lapisan kerak dan dasar mantel bumi. 
Secara analogi mudah yang dapat dibina adalah, apabila terdapat lima lapisan kayu yang berbeza dan bertindih 
antara satu sama lain kemudiannya dipakukan kesemua lapisan kayu tersebut. 

Seterusnya, pengkaji ingin melihat pula akal budi Melayu terhadap perlambangan intan kepada nikmat 
dan kegembiraan. Daripada aspek saintifik, proses pembuatan intan mengambil masa yang sangat lama kira- 
kira satu sehingga tiga juta tahun. Intan merupakan hasil daripada unsur karbon yang terhasil daripada flora 
dan fauna di bumi seperti fosil tulang binatang, tumbuhan, batu, dan manusia yang diserap ke lapisan bawah 
bumi dan mengalami proses pemanasan suhu dan tekanan yang sangat tinggi di lapisan kerak bumi. Proses 
pembuatan intan ini biasanya terbentuk dan ditemui kira-kira 150 kilometer di bawah lapisan permukaan bumi. 

Lapisan mantel bumi yang sangat panas menyebabkan molekul karbon bergerak dan bercantum antara 
satu sama lain. Proses ikatan antara dua molekul karbon ini dinamakan sebagai ikatan kovalen dan membentuk 
satu pola tertentu yang sangat kuat dan keras. Perjalanan intan berlian dari bawah lapisan bumi ke atas terjadi 
apabila berlaku sebarang letusan magma naik ke lapisan atas bumi seperti letusan gunung berapi. Apabila 

terjadi sebarang letusan dari bawah bumi, segala unsur dan objek yang berada di bawah lapisan bumi akan 
dibawa naik ke atas dan intan juga akan timbul di lapisan permukaan bumi lalu mengalami proses penyejukan. 
Intan juga terkenal dengan elemen yang sangat kuat di atas muka bumi berdasarkan skala kekerasan Mohs dan 
ini menyebabkan intan mempunyai nilai yang sangat tinggi selain daripada kecantikan fizikalnya. Dalam 
kebanyakan prosa klasik Melayu, penggunaan permata intan sebagai metafora mewakili konsep sesuatu yang 
bernilai dan cantik. Hal ini bersesuaian dengan cerminan rasa gembira yang dialami oleh seseorang. 

Berdasarkan penelitian kepada kedua-dua objek yang dilambangkan di dalam peribahasa ini, falsafah 
rasa gembira di dalam peribahasa ini ialah rasa ini akan terbit setelah seseorang mengalami satu proses 
pembelajaran yang sukar, lama dan berliku dan ganjaran rasa gembira akan muncul bagi membayar kembali 
segala usaha dan pengorbanan yang dilakukan. Peribahasa ini mempunyai falsafah yang sangat tinggi kerana 
perlambangan intan dan proses pembuatannya yang sangat lama dan menyakitkan namun pengakhirannya ialah 
batu intan dilihat sangat cantik dan bernilai. Gunung yang digambarkan sebagai pasak kepada sesuatu perkara 
menjadi falsafah kepada punca dan rasa gembira yang sangat menyeluruh. Rasa gembira ini timbul hasil 
daripada perlakuan dan pengorbanan yang dilakukannya. Jika benar wujudnya gunung yang bersalut intan, 
maka tahap kegembiraan individu yang memiliki gunung tersebut tidak dapat digambarkan dengan kata-kata 
ditambah pula dengan keindahan puncak gunung yang dapat melihat pemandangan yang sangat cantik. 

Jadual 2:Peribahasa Berunsurkan Rasa Kasih 

Peribahasa Maksud Rasa 

Bagai hempedu melekat di hati Kasih sayang yang amat mendalam 
hingga tidak mahu berpisah. 

Kasih 

Seperti labah-labah kasihkan 
(cinta) telurnya 

Kasih sayang yang amat sangat 
sehingga sukar diceraikan. 

Kasih 

Kasih sepantun tulisan pinggan Kasih yang abadi Kasih 

Bagai api dengan asap Kasih sayang yang amat akrab. Kasih 

ANALISIS TAHAP 1 

Berdasarkan jadual 2, secara harfiahnya, peribahasa bagai hempedu melekat di  membawa maksud  
 

-dua objek ini turut menunjukkan 
hubungan yang sangat erat dan sukar untuk dipisahkan. Secara mudahnya, bolehlah dikatakan,peribahasa ini 
jelas menonjolkan rasa kasih dan sayang kerana kedua-dua individu pasti akan bersama-samaketika susah dan 
senang. 

ANALISIS TAHAP 2 

Terdapat beberapa proses kognisi masyarakat Melayu yang memotivasikan anggota badan manusia dalam 
peribahasa tersebut. Pertama, penilaian hempedu itu sendiri yang dianggap sebagai anggota badan yang sangat 
penting dalam sistem pencernaan manusia. Secara anatominya, hempedu terletak tepat di bawah hati serta 
ukurannya lebih kecil berbanding dengan hati, iaitu sekitar satu hingga tiga inci. Hempedu juga memiliki dua 
saluran yang berhubungan dengan hati, iaitu saluran duktus hepatik kanan dan duktus hepatik kiri. Fisiologi 
hempedu berfungsi sebagai pusat penyimpanan sementara cairan yang dirembeskan oleh organ hati melalui 
saluran epitel polumnar. Cairan yang dirembeskan oleh hati kepada hempedu merupakan lebihan sel darah 
merah, bilirubin, biliverdin, dan urobilin. Jika diamati fungsi hempedu dalam masyarakat Melayu, hempedu 
sering ditemui dalam masakan masyarakat Melayu bersama hati seperti haiwan ayam, lembu, dan kerbau. 
Masyarakat Melayu mempelbagaikan fungsi hempedu haiwan tersebut sebagai ubat-ubatan ataupun makanan. 
Melalui anatomi dan fisiologi daripada hempedu ini, leksikal hempedu dalam peribahasa tersebut telah 

Hati 

 
Ikatan/Melekat 

 
Organ Hati 

Ikatan yang sukar dipecahkan Orang yang mengasihi 
Seseorang 

 
Kasih sayang yang amat mendalam hingga tidak mahu berpisah. 

Orang yang dikasihi 

 
kognitif yang memotivasikan anggota badan manusia tersebut dalam peribahasa ini. Ciri fizikal hati yang 
berwarna merah gelap serta terletak di atas hempedu dan di bawah diafragma serta mempunyai saiz yang lebih 
besar berbanding dengan hempedu. Anatomi hati terbahagi kepada empat bahagian, iaitu lobus kanan, lobus 
kiri, lobus caudatus, dan lobus quadratus. Fungsi utama organ hati ialah menghasilkan rembesan zat kimia 
yang penting dalamsistempencernaan dan metabolisme manusia. Melalui anatomi dan fisiologi daripada organ 
hati, leksikal hati dalam peribahasa tersebut boleh dikonsepsikan kepada orang yang dikasihi oleh orang lain, 
manakala bagi leksikal melekat pula digambarkan sebagai satu perasaan dan ikatan yang sukar diputuskan 
kerana terdapat persamaan konsep tidak terlepas, melekat, dan menempel kepada mana-mana pihak. Kedua- 
dua organ ini mempunyai persamaan apabila pasangan yang saling kasih mengasihi pasti akan bersama sentiasa 
daripada sudut fizikal dan pemikirannya. Rajah di bawah merupakan gambaran yang lebih jelas tentang proses 
yang memotivasikan kognitif masyarakat Melayu terhadap penciptaan peribahasa ini 

Rajah 3: Imej Binaan Peribahasa Berunsurkan Rasa Kasih 

Peribahasa ini berkisar tentang kasih antara dua pihak dan sukar dipisahkan. Berikut merupakan contoh 
penggunaan peribahasa tersebut serta huraian proses kognitif yang berlaku dalam minda penutur Melayu 
berdasarkan penggunaan data korpus. 

 
Serahkan Agar Kesejahteraan Dilimpah ruahkan Kepada Ayahanda Bonda Tersayang Kasih dan 
Sayang Kami Luahkan Hancur Daging Berkisar Tulang Budi dan Jasa Balasan Tuhan Tengku 
Bendahara Berjiwa Bersih Tengku Puan Seharum Melati Seorang Sayang, Seorang Kasih, Bagai 
Hempedu Lekat Di Hati Begitulah Satu Kisah Yang Indah 27 September Mencatat Sejarah Kasih 
Dan Sayang Tiada Berubah Sentiasa Hidup Diberkati  

(`Loving couple' di kalangan kerabat diraja. Wanita, 2000 ) 

Berdasarkan Rangka Rujuk Silang (RRS) bagi peribahasa rasa kasih, iaitu bagai hempedu lekat di hati 
yang bermaksud kasih sayang yang amat mendalam hingga tidak mahu berpisah. Berdasarkan data korpus di 
atas, terdapat premis tambahan ayat sebelum, iaitu Bonda Tersayang Kasih dan Sayang Kami  yang 
membantu pengkaji memahami maksud peribahasa dan konteks yang digunakan dalam petikan tersebut 

berkisarkan tentang rasa kasih dan sayang. Kemudian, pengkaji juga menggunakan maklumat tambahan dalam 
yang secara jelas menyatakan bahawa rasa kasih 

yang diluahkan oleh anak kepada ibunya merupakan rasa sayang. Huraaian tersebut sesuai dengan peribahasa 
bagai hempedu lekat di hati yang bermaksud rasa kasih amat mendalam hingga tidak mahu berpisah dengan 
ibunya jika dilihat dalamkonteks ayat tersebut. 

ANALISIS TAHAP 3 

Konsep hempedu yang merujuk kepada orang yang mengasihi seseorang telah dihuraikan. Namun begitu, 
persoalan yang berkaitan dengan makna tersirat dalam bahasa Melayu perlu kepada penerokaan ilmu yang 
lebih mendalam khususnya akal budi dan falsafah orang Melayu. Oleh itu, melalui pendekatan semantik 
inkuisitif  
mendalam tentang akal budi Melayu serta falsafahnya dalam penciptaan peribahasa bagai hempedu lekat di 
hati. Kasih sayang lahir daripada perasaan cinta dan kasih dalam diri manusia untuk menyayangi antara satu 
sama yang lain dan masyarakat Melayu sangat menitikberatkan perasaan kasih sayang dalam masyarakat. Oleh 
itu, kasih sayang bermaksud perasaan halus dan belas kasihan yang timbul daripada hati yang ikhlas terhadap 
orang lain dan berusaha membantu meringankan bebanan yang dihadapinya (Norita Arifin, 2006). 

Berdasarkan peribahasa bagai hempedu lekat di hati, pengkaji akan melihat dari sudut fisiologi dan 
anatominya. Hati dan hempedu merupakan organ badan yang terletak bersebelahan antara satu sama lain. Hati 
mempunyai fungsi utama dalam tubuh badan manusia terutamanya dalam sistem pencernaan makanan dan 
kesihatan tubuh badan manusia. Tiga fungsi utama hati ialah ekskresi, metabolik, dan hematologi. Ekskresi 
adalah proses untuk menyahtoksikkan racun daripada badan dan perembesan cecair hempedu. Metabolik pula 
merupakan sistem pencernaan makanan yang penting bagi metabolisma manusia. Hematologi pula merupakan 
proses pembentukan dan pembuangan sel darah merah dalam badan manusia. Kesemua fungsi utama hati ini 
adalah sangat penting. 

Dalam menjawab persoalan tersebut, pendekatan semantik inkuisitif diaplikasikan bagi menghuraikan 
fenomena ini untuk memahami akal budi penutur dalam memilih hati sebagai perlambangan kepada peribahasa 
tersebut. Dalam sesuatu hubungan dan khususnya masyarakat Melayu zaman dahulu, orang lelaki sebenarnya 
adalah orang yang dikasihi dalam sesuatu hubungan. Ini dapat dilihat pada ciri-ciri isteri misali yang 
menyatakan sesetengah isteri masyarakat Melayu akan melayani suami melebihi seorang raja (Shikin Ali, 
2013). Namun, insan yang dikasihi juga berhak untuk mengasihi insan lain seperti mana seorang lelaki yang 
mengasihi pasangan, keluarga, dan masyarakatnya. 

Orang lelaki pada zaman dahulu berhak dikategorikan kepada insan yang dikasihi yang dilambangkan 
sebagai hati kerana fungsi dan peranan mereka dalam sesuatu perhubungan khususnya institusi kekeluargaan. 
Fitrah hakiki lelaki zaman dahulu adalah menyediakan segala keperluan asas kepada keluarga dan pasangan 
mereka. Kebanyakan lelaki pada zaman dahulu merupakan seorang pencari nafkah, pelindung dan menjaga 
keluarga mereka daripada sebarang ancaman bahaya. Namun, hubungan antara perlambangan organ hati dan 
insan yang dikasihi dilihat melalui fungsi hati yang akan menghasilkan tenaga untuk tubuh badan manusia. 
Hati merupakan organ yang paling penting dalam proses pencernaan dan penyerapan nutrien dalam tubuh 
badan manusia. Hasilnya, peranan orang yang dikasihi dan mengasihi akan berbeza dan berkembang dengan 
cara yang berbeza seperti mana fisiologi dan anatomi hati dan hempedu. 

Berdasarkan penelitian dan analisis terhadap peribahasa ini, keadaan tersebut boleh dikaitkan dengan 
falsafah kehidupan masyarakat Melayu dan falsafah yang mampu dicungkil ialah sifat kepimpinan melalui rasa 
kasih. Masyarakat Melayu berpandukan budaya agama Islam menganggap bahawa hati ialah raja kepada 
seluruh anggota badan. Perkara ini jelas melalui hadis daripada Rasulullah SAW yang bermaksud: 

Maksudnya: Sesungguhnya di dalam badan manusia terdapat seketul daging di mana jika baik daging 
tersebut, maka baiklah keseluruhan anggota badan manusia, jika rosak, maka rosaklah keseluruhan 
anggota badan manusia, dan ketahuilah seketul daging tersebut adalah hati. 

[Riwayat al-Bukhari (52) dan Muslim (1599)] 

Berdasarkan hadis tersebut, hati diumpamakan seperti Sang Raja kepada kesemua anggota tubuh 
badan. Hati ialah Raja yang mampu mengawal semua aktiviti yang berlaku kepada roh, nafsu, akal, dan lima 
pancaindera manusia untuk melakukan perkara yang baik mahupun buruk. Perkataan qalb yang bermaksud hati 
diulang sebanyak 168 kali dalam Al-Quran dan perkara ini menunjukkan betapa pentingnya hati kepada 
manusia. Firman Allah SWT dalam Surah Al-  ayat 179 yang bermaksud: 

Maksudnya: Dan sesungguhnya Kami jadikan untuk neraka jahanam banyak dari jin dan manusia 
yang mempunyai hati (tetapi) tidak mahu memahami dengannya (ayat-ayat Allah), dan yang 
mempunyai mata (tetapi) tidak mahu melihat dengannya (bukti keesaan Allah) dan yang mempunyai 
telinga (tetapi) tidak mahu mendengar dengannya (ajaran dan nasihat); mereka itu seperti binatang 
ternak, bahkan mereka lebih sesat lagi; mereka itulah orang-orang yang lalai. 

Organ hati merupakan organ pertama yang disebut dalam ayat tersebut dan ini jelas menunjukkan 
bahawa hati ialah Raja yang akan memimpin anggota lain. Ayat tersebut menegaskan bahawa segala perbuatan 
baik akan bermula bermula dengan pembentukan hati yang baik dan patuh kepada Allah SWT. Jika hati dan 
perilaku manusia rosak, maka sistem khalifah dan hamba yang patuh kepada tuhannya tidak akan wujud dan 
manusia akan menjadi seperti haiwan ternakan bahkan lebih teruk daripada itu. Walaupun pada asalnya 
manusia ini sudah sempurna sifat dan jasadnya, namun jika mengingkari perintah Allah SWT di atas muka 
bumi ini, mereka masih juga dikategorikan sebagai manusia yang tidak sempurna padahal mereka tidaklah tuli, 
bisu mahupun buta pancainderanya namun yang buta ialah hatinya kepada petunjuk Allah SWT seperti mana 

sesungguhnya bukan mata itulah yang 
buta, tetapi yang buta adalah hati yang ada di dalam dada  

Dengan demikian, falsafah yang dapat dicungkil berdasarkan peribahasa ini adalah sifat kepimpinan 
dan Sang Raja merupakan fungsi utama dalam rasa kasih oleh masyarakat Melayu. Rasa kasih merupakan sifat 
dan perasaan yang sangat halus yang lahir daripada hati yang murni untuk membantu dan memudahkan beban 
terhadap insan yang mengasihinya, (Firdaus, 2015). Leksikal hati tidak dipilih secara arbitrari dalam peribahasa 
ini kerana akal budi masyarakat Melayu sangat sensitif dan peka terhadap alam sekitar, persekitaran, dan 
peristiwa di sekeliling mereka. Setiap perkara yang dilambangkan pasti mempunyai fungsi dan melambangkan 
akal budi masyarakat Melayu yang berpandukan kepada budaya dan agama Islam. Secara kesimpulannya, 
penggunaan kalimah hati dalam peribahasa dan ayat Al-Quran mempunyai ketinggian konteks dan penjelasan 
dalam kebolehan merasa kasih, keimanan, dan kesejahteraan dalam patuh kepada perintah Allah SWT. 

Jadual 3: Peribahasa Berunsurkan Rasa Sedih 

Peribahasa Maksud Rasa 

Bagai dihiris sembilu Perasaan yang sangat sedih Sedih 

Sebagai kaca terhempas ke batu Hati yang hancur kerana dukacita. Sedih 

Tidur bertilam air mata Sangat sedih Sedih 

Salah adat sakitnya hati Berdukacita dan sedih Sedih 

ANALISIS TAHAP 1 

Berdasarkan jadual 3, secara harfiahnya, peribahasa bagai dihiris  membawa maksud  yang 
 

difahami melalui ungkapannya sahaja. Berdasarkan penjelasan ini, makna harfiah peribahasa ini jelas 
menunjukkan bahawa peribahasa ini dicipta kerana persamaan situasi yang melatarinya. 

Sembilu 

 
Corak Hirisan Sembilu 

Kesan daripada 

peristiwa yang menyakitkan 
yang 

pedih dan menyakitkan 

Perasaan yang sangat 
sedih 

ANALISIS TAHAP 2

Terdapat beberapa proses kognitif yang melambangkan serta proses mengabstrakkan sesuatu elemen dalam 
peribahasa tersebut. Pertama, berdasarkan penilaian objek sembilu itu sendiri yang dianggap sebagai suatu 
barang yang sangat tajam dan merbahaya. Sembilu merupakan sebahagian daripada kulit buluh yang mudah 
dijumpai di kebanyakan hutan di Malaysia. Fungsi sembilu kepada masyarakat Melayu dahulu sangat pelbagai 
dan merupakan salah satu cara kelangsungan hidup mereka. Namun, fungsi yang jelas dapat dilihat daripada 
sembilu adalah untuk memotong sesuatu benda. Dalam hal ini, leksikal sembilu dalam peribahasa tersebut telah 
mengkonsepsi makna situasi yang pedih dan menyakitkan. Jika dihemat dengan lebih mendalam, sembilu 
merupakan sebahagian daripada tumbuhan buluh telah menjadi salah satu senjata ataupun alat memotong. 
Berdasarkan adat orang Melayu pada zaman dahulu khususnya masyarakat Melayu hamparan Perak, sembilu 
sering digunakan untuk memotong tali pusat bayi ataupun memotong daging haiwan untuk dijadikan makanan 
harian. Hal ini demikian kerana sembilu lebih tajam daripada pisau moden zaman kini. Jadi tidak hairanlah jika 
sembilu juga digunakan sebagai senjata perlindungan masyarakat Melayu zaman dahulu. Oleh yang demikian, 
sembilu dalam peribahasa ini telah dilambangkan sebagai peristiwa yang pedih dan menyakitkan. Kemudian, 
bagi leksikal dihiris pula digambarkan sebagai bekas dan kesan daripada peristiwa yang menyakitkan kerana 
melihat persamaan kepada konsep hasil potongan sesuatu benda dan perkara yang akan meninggalkan kesan 
dan bekas potongan tersebut. Sama seperti apabila individu yang sedih pasti akan meninggalkan kesan sakit 
dan pedih dalam diri individu tersebut. Rajah di bawah merupakan gambaran yang lebih jelas tentang proses 
yang memotivasikan kognitif masyarakat Melayu terhadap penciptaan peribahasa ini. 

Rajah 4: Imej Binaan Peribahasa Berunsurkan Rasa Sedih 

Peribahasa ini berkisar tentang rasa sedih. Berikut merupakan contoh penggunaan peribahasa tersebut serta 
huraian proses kognitif yang berlaku dalam minda penutur Melayu berdasarkan data korpus. 

Cikgu Salam berasa dirinya beruntung ketika hatinya masih dihiris sembilu duka lantaran kematian 
isteri tercinta dua bulan lalu. Harapannya dengan menyertai rombongan PPG, hatinya yang luka akan 
segera sembuh. Tetapi harapan tidak menjanjikan sebarang kemungkinan. Rasa sedih itu tetap terbawa- 
bawa hingga dia menjadi peserta yang pendiam dan menyendiri. 

(Osman Ayob. Kumpulan Cerpen - Melamar Rindu. Sastera, 2017) 

Petikan di atas menunjukkan Rangka Rujuk Silang (RRS) bagi peribahasa yang berdomainkan rasa 
merujuk kepada seseorang yang sangat sedih. Jika dirujuk 

kepada konteks petikan di atas, peribahasa tersebut merujuk kepada rasa sedih cikgu Salam. Premis tambahan 
pada ayat yang sama yang mengatakan bahawa kematian isteri tercinta memperkuatkan lagi peribahasa 
tersebut kepada rasa sedih cikgu Salam. Premis tambahan dan penjelasan pada ayat berikutnya yang 
menyatakan hatinya yang luka akan segera sembuh menguatkan lagi makna peribahasa rasa sedih kepada cikgu 
Salam yang sedang mengalami kelukaan hati akibat kehilangan isterinya 

ANALISIS TAHAP 3 

Berdasarkan huraian makna daripada tahap satu dan tahap dua terhadap peribahasa bagai dihiris sembilu, 
konsep sembilu merujuk kepada situasi yang pedih dan menyakitkan seseorang telah dihuraikan. Tahap ketiga 
yang menggunakan pendekatan semantik inkuisitif akan meneroka dan memahami makna tersirat yang telah 
terbentuk melalui akal budi dan falsafah Melayu terhadap penciptaan peribahasa ini. 

Pengkaji akan melihat daripada aspek falsafah dan akal budi masyarakat Melayu terhadap buluh itu 
sendiri. Dalam keadaan geografi alam Melayu, buluh mudah didapati di kawasan hutan lembap dan kawasan 
yang berhampiran dengan lembah sungai, kawasan tanah rata, dan kawasan lereng bukit serta sangat sukar 
dijumpai di kawasan paya dan tanah berlumpur. Tanaman buluh masyarakat Melayu dahulu mudah dijumpai 
dari paras laut sehingga kira-kira 1000meter tinggi. Buluh mudah dijumpai berhampiran dengan kawasan 
sungai kerana terdapat saliran air yang sangat baik untuk tanaman buluh dan tanah pasir peroi sehingga tanah 
liat peroi. Tanaman buluh juga memerlukan tanah yang berasid dan mempunyai tahap keasidan khusus, iaitu 
purata pH 5.0 - 6.5. Tanaman buluh alam Melayu tergolong dalam kumpulan pertumbuhan secara simpodial, 
iaitu secara berumpun kerana alam Melayu termasuk dalam iklim tropika. 

Masyarakat Melayu menggunakan buluh dalam aspek sosioekonomi, pengangkutan, dan pembinaan 
rumah kerana buluh mempunyai ciri-ciri istimewa yang tersendiri seperti tempoh matang yang cepat dengan 
memakan masa hanya tiga hingga lima tahun, menyerap 35 peratus karbon dioksida berbanding dengan pokok 
dan tumbuhan yang lain serta sifat fizikalnya yang mampu menahan gegaran yang kuat kerana mempunyai 
fleksibiliti dan daya luntur yang sangat kuat. Ciri istimewa tersebut juga menyebabkan buluh digunakan sebagai 
salah satu senjata alam melayu zaman dahulu, iaitu panah. Hal ini tercatat dalam teks Sulalatus Salatin yang 
merekodkan bahawa buluh sering digunakan sebagai busur panah dan anak panah. 

Pada hari Raya Aidilfitri pula, masyarakat Melayu dahulu menggunakan buluh sebagai antara bahan 
utama dalam membuat lemang dan akal budi Melayu sembilu dan buluh sebenarnya saling berkait rapat. 
Ketinggian akal budi Melayu bagi sembilu dapat dilihat daripada proses melemang. Hasil lemang yang dibuat 
daripada santan dan beras ibarat ikatan kuat antara ahli keluarga. Lemak daripada santan mampu melembutkan 
ketegangan daripada pulut nasi. Situasi ini dikonsepsikan sebagai generasi tua yang memberi nasihat kepada 
generasi muda yang mempunyai darah panas dan sentiasa berada dalam keadaan ingin mencuba pelbagai 
perkara. Lemang tersebut kemudiannya biasa dimakan bersama rendang yang pedas. Perkara ini difalsafahkan 
sebagai asam garam hidup keluarga yang akan menempuh pelbagai cabaran dan tanpa cabaran ini ibarat 
hilangnya salah satu nikmat hidup. 

Antara perkara penting dalam memasak lemang ialah daun pisang. Beras dibalut bersama daun pisang 
supaya lemang tidak terkena sembilu buluh yang sangat tajam. Sembilu yang sering digunakan sebagai senjata 
akan menyebabkan rasa sakit yang teramat sangat jika terkena. Hal ini dibuktikan melalui cara pembuatan 
lemang. Hasil lemang yang diasosiasikan sebagai ikatan kuat antara ahli keluarga akan mengalami kesakitan 
yang amat sangat jika terkena sembilu buluh. Kesakitan yang sering dikaitkan dengan keluarga banyak kepada 
rasa sedih jika ahli keluarga berpecah atau berlaku kematian. 

Sembilu buluh juga digunakan oleh masyarakat Melayu zaman dahulu sebagai alat senjata pemotong 
dan perkara ini juga boleh difalsafahkan sebagai memotong hubungan kekeluargaan, persahabatan, dan 
persaudaraan. Hal ini demikian kerana sembilu akan digunakan dalam memotong tali pusat bayi dan tentunya 
perasaan yang sangat sedih akan menimpa seseorang jika tali kasih sayang dan silaturahim yang dibina 
dipotong akibat pergaduhan, perpisahan ataupun kematian. 

Dalam pegangan adat Melayu yang berpandukan Al-Quran juga menyatakan tentang kecaman Allah 
kepada orang yang memotong hubungan silaturahim antara keluarga, saudara dan kawan. Firman Allah SWT 
di dalam Surah Muhammad, ayat 22 dan 23 yang bermaksud: 

"(Kalau kamu tidak mematuhi perintah) maka tidakkah kamu harus dibimbangkan dan dikhuatirkan 
jika kamu dapat memegang kuasa kamu akan melakukan kerosakan di muka bumi dan memutuskan 
hubungan kekeluargaan? (Ayat 22) Mereka itulah orang orang yang dikutuk oleh Allah, lalu dibuat 
tuli(pendengarannya) dan dibutakan penglihatannya. (Ayat 23) 

Di sini sudah jelas bahawa Allah SWT mengecamtindakan orang yang memutuskan sesuatu hubungan 
kerana perkara ini jelas membuatkan pihak yang tersakiti mengalami kesedihan yang melampau dan akan 
menyebabkan kesan yang mendalam kepada hidup mereka. Oleh itu, berdasarkan tafsiran akal budi 
menggunakan pendekatan semantik inkuisitif ini, peribahasa bagai dihiris sembilu bukanlah sekadar merujuk 
kepada perasaan yang sangat sedih atau kecewa kerana sesuatu perkara, namun mempunyai falsafah yang 
tersirat, iaitu memutuskan sesuatu hubungan antara dua pihak yang akan menyebabkan satu pihak mengalami 
kesedihan yang nyata dan berpanjangan. 

KESIMPULAN 

Berdasarkan kajian terhadap peribahasa yang berunsurkan rasa gembira, kasih dan sedih, didapati bahawa 
masyarakat Melayu zaman dahulu sangat kreatif dan memiliki pemikiran yang kritikal dan menggambarkan 
ketinggian akal budi Melayu. Bijak dan cekap menganalisis pelbagai objek, anggota badan dan flora fauna 
sehingga mampu melambangkan kepelbagaian perkara tersebut terhadap peribahasa yang mengandungi 
maksud dan perasaan. Hal ini menunjukkan bahawa prosa klasik Melayu tidak boleh dipandang rendah dan 
sebelah mata sahaja kerana ketinggian akal budi di dalamsetiap prosa klasik tersebut pasti memberikan manfaat 
dan panduan kepada generasi kini. Oleh itu, kajian tentang semantik inkuisitif dan pelbagai prosa klasik 
haruslah diperluaskan agar dapat mencungkil dan memahami adat dan akal budi masyarakat Melayu. 

